
[bookmark: bookmark8][bookmark: _GoBack]NJOFTIM PËR TË DREJTAT E PERSONIT QË KA QENË I DËNUAR NË MUNGESË NË BELGJIKË
I. Ju keni qenë dënuar në mungesë
Belgjika respekton të drejtën për një procedurë penale me proces gjyqësor. Gjithsesi, një i pandehur që është thirrur në mënyrë të rregullt, por që nuk është paraqitur personalisht ose nuk është përfaqësuar nga avokati i tij, mund të dënohet pa qenë i pranishëm («në mungesë»). Një dënim i dhënë në mungesë mund të kundërshtohet dhe/ose apelohet.
II. Mundësia e kundërshtimit të një dënimi në mungesë
Kundërshtimi është një mënyrë që i ofron palës, kundrejt të cilës është dhënë një gjykim në mungesë nga një proces gjyqësor në shkallën e parë ose në apel, të çojë çështjen pranë gjykatës që ka dhënë vendimin, me qëllim që vendimi të shfuqizohet dhe që çështja të rishqyrtohet pas një procesi gjyqësor.
Nëse pas paraqitjes së kundërshtimit, një palë dënohet përsëri në mungesë, ajo nuk mund ta kundërshtojë më këtë vendim. Në fakt, kundërshtimi nuk mund të paraqitet dy herë në të njëjtën shkallë gjykimi.
Dispozitat ligjore në lidhje me kundërshtimin në çështje penale figurojnë në Kodin e Procedurës Penale (neni 171 për çështjet e policisë, neni 186 dhe 187 për çështjet e shkeljeve më të lehta, neni 208 për çështjet e lidhura me apelin dhe nga neni 356 në nenin 358 për çështjet e krimeve të rënda).
Dispozita të parashikuara
Kundërshtimi duhet të kryhet me anë të një njoftimi nga përmbaruesi që duhet t’i paraqitet, me kërkesë të të dënuarit ose të avokatit të tij, ministrisë brenda afatit të kundërshtimit (bëhet fjalë ndonjëherë për prokurorin e Kurorës, prokurorin federal, prokurorin e punësimit ose prokurorin e përgjithshëm) pranë gjykatës së shkallës së parë ose pranë gjykatës së apelit ku është shpallur dënimi në mungesë (neni 187, § 2, KPP). Në çështjet e krimeve të rënda, kundërshtimi duhet t’i njoftohet prokurorit të përgjithshëm (neni 357 KPP).
Çdo veprim kundërshtimi duhet të jetë në gjuhën e gjykimit ose të vendimit të dhënë në mungesë. Çështja caktohet në seancën e parë të gjykatës që ka dhënë vendimin në mungesë.
Në Belgjikë, kundërshtimi ndaj dënimit penal mund t’i paraqitet me anë të një deklarate drejtorit të institucionit të vuajtjes së dënimit ose të deleguarit të tij, gjatë orarit zyrtar të administratës së burgut (A.R. e 20 janarit 1936, siç është ndryshuar me nenin 124 të ligjit të 5 shkurtit 2016 dhe nenit 52 të ligjit të 25 dhjetorit 2016). Drejtori harton një akt kundërshtimi, që përmban shumë elementë, dhe ia dërgon atë sa më shpejt ministrisë përkatëse.
Afati
Bëhet një dallim ndërmjet afatit të zakonshëm dhe afatit të jashtëzakonshëm të kundërshtimit, sipas rastit kur i pandehuri është arritur të njoftohet ose jo personalisht për gjykimin ose vendimin e dhënë në mungesë.
a) Afati i zakonshëm i kundërshtimit (neni 187, parag. 1rë, KPP)
Afati i zakonshëm i kundërshtimit përfundon 15 ditë pas njoftimit të rregullt të gjykimit ose të vendimit në mungesë, si kur ky njoftim i është dhënë me gojë personit, në banesën e tij ose në vendqëndrimin e tij, ose edhe në një «vendqëndrim të panjohur». Në këtë rast, fakti nëse i njoftuari ka pasur faktikisht dijeni për vendimin ose njoftimin e tij nuk ka asnjë rëndësi.
Dita e njoftimit nuk është e përfshirë në afat.
Një kundërshtim që hartohet jashtë afatit nuk është i pranueshëm.
Kujdes: nëse kundërshtimi nuk është njoftuar brenda pesëmbëdhjetë ditëve pas njoftimit të gjykimit ose të vendimit, mund të procedohet me ekzekutimin e dënimeve!
b) Afati i jashtëzakonshëm i kundërshtimit (neni 187, parag. 2, KPP)
Nëse vendimi i dhënë në mungesë nuk i është njoftuar personit, i pandehuri ka në dispozicion një afat shtesë për të hartuar kundërshtimin.
Ky afat konsiston në 15 ditë pasi ai është vënë në dijeni për njoftimin.
Për të përmbushur të drejtat e personave që dëshirojnë të paraqesin një kundërshtim në afatin e jashtëzakonshëm dhe që ndodhen në paraburgim jashtë shtetit, neni 187, parag. 1rë, i  KPP është ndryshuar si vijon:
«Kur njoftimi i gjykimit nuk i është kryer atij personalisht, i pandehuri mund të paraqesë kundërshtim, lidhur me dënimet penale, brenda pesëmbëdhjetë ditëve pasi ai është vënë në dijeni të njoftimit. Nëse ai është vënë në dijeni nga njoftimi i një urdhër arresti evropian ose nga një kërkesë ekstradimi ose në rast se afati i pesëmbëdhjetë ditëve nuk ka mbaruar ende në momentin e arrestimit të tij jashtë vendit, ai mund të paraqesë kundërshtim brenda pesëmbëdhjetë ditëve pas dorëzimit të tij ose lirimit të tij në një vend të huaj. Nëse nuk përcaktohet që ai ka marrë dijeni për njoftimin, i pandehuri mund të paraqesë kundërshtim deri në mbarim të afatit të parashkrimit të dënimit. Ai mund të paraqesë kundërshtim, në lidhje me dënimet civile, deri në ekzekutimin e gjykimit.»
Kur personi i dënuar është vënë në dijeni më parë për njoftimin e gjykimit në mungesë me anë të njoftimit të një urdhër arresti evropian ose të një kërkese ekstradimi, afati për të paraqitur kundërshtim fillon të nesërmen e ekstradimit të tij në Belgjikë ose të nesërmen e lirimit të tij përfundimtar në një vend të huaj[footnoteRef:1]. Gjithashtu, i pandehuri që ka marrë dijeni për njoftimin por që është arrestuar në një shtet të huaj para mbarimit të afatit prej 15 ditësh për paraqitjen e kundërshtimit, ka të drejtë për një afat të ri prej 15 ditësh pas ekstradimit të tij për të paraqitur këtë kundërshtim. [1: 	Kas. 14 prill 2015, R.W. 2016-17, 24, noot B. DE SMET, T. Strafr. 2016, 393 noot J. VAN GAEVER.] 

Kur njoftimi i personit për vendimin në mungesë nuk është arritur të kryhet dhe i interesuari gjendet në një shtet të huaj, afati i jashtëzakonshëm zgjatet sipas nenit 3 të Dekretit Mbretëror nr. 301 të datës 30 mars 1936, në përputhje me nenin 55 të kodit gjyqësor.


Zgjatja e afatit arrin 15 ditë kur pala ka vendqëndrim në një shtet kufitar me Belgjikën ose Mbretërinë e Bashkuar, 30 ditë kur ajo ka vendqëndrim në një shtet tjetër evropian dhe 80 ditë kur ajo ka vendqëndrim në një shtet tjetër të botës.
Nëse nuk është përcaktuar që i pandehuri ka pasur dijeni për njoftimin, ai mund të paraqesë kundërshtim deri në mbarim të afatit të parashkrimit të dënimit. Për sa i përket dënimeve civile, ai mund të paraqesë kundërshtim deri në ekzekutimin e gjykimit. Asnjë nga këto rregulla nuk është ndryshuar.
b.1 Fillimi i afatit të jashtëzakonshëm
Afati i jashtëzakonshëm llogaritet dike nisur nga e nesërmja e ditës kur i dënuari është vënë në dijeni të njoftimit të gjykimit ose vendimit në mungesë. Afati fillon të ketë efekt vetëm duke u nisur nga momenti në të cilin vendimi është njoftuar në mënyrë të rregullt.
Njoftimi, ashtu si në çështjet penale, disiplinohet nga dispozitat e Kapitullit VII të pjesës së parë të Kodit Gjyqësor.
Në përputhje me nenet 33 deri 45, njoftimi i gjykimit ose i vendimit në mungesë duhet kryer me anë të një fletëthirrje një kopje e të cilës duhet të mbajë nënshkrimin e përmbaruesit[footnoteRef:2]. [2: 	Funksionarët e policisë, drejtorët e institucioneve të vuajtjes së dënimit dhe përfaqësuesit e këtyre drejtorëve mund të ngarkohen nga ministria, në mënyrë të ngjashme me përmbarimin, por pa pagesë, për njoftimin e të gjitha akteve gjyqësore në zbatim të ligjit, sipas nenit 645 të Kodit të Procedurës Penale (KPP)] 

Vlerësimi i rregullsisë
Rregullsia e kundërshtimit duhet të vlerësohet nga gjyqtari para të cilit është paraqitur ky kundërshtim. Ai është i papranueshëm në një sërë situatash, kryesisht, nëse është hartuar pas afateve ligjore (me përjashtim të forcës madhore), kundër një gjykimi në proces gjyqësor ose kur mendohet se është marrë në mënyrë të papërshtatshme ose pasi që e njëjta palë ka paraqitur fillimisht një apel kundër të njëjtit vendim (neni 187, § 5, KPP, siç është ndryshuar nga neni 83 i ligjit të datës 5 shkurt 2016). Nëse kundërshtimi deklarohet si i papranueshëm, asnjë proces gjyqësor nuk do të zhvillohet para të njëjtës gjykatë dhe vendimi i marrë në mungesë do të marrë formë përfundimtare, me përjashtim të rastit kur një apelim është ende i mundshëm.
Një kundërshtim i pranueshëm nuk nënkupton patjetër hapjen e një procesi të ri para të njëjtit gjyqtar. Ka dy raste në të cilat gjyqtari duhet të deklarojë që kundërshtimi nuk është kryer: 1° kur është përcaktuar që pala kundërshtuese ka pasur dijeni për thirrjen e parë dhe nuk kemi të bëjmë me një forcë madhore ose me një justifikim të ligjshëm për të justifikuar mungesën e saj 2° kur pala kundërshtuese mungon një herë të dytë, nuk është e pranishme në një seancë të procesit të kundërshtimit ose nuk është përfaqësuar nga një avokat (art. 187, § 6, KPP). Vendimi për kundërshtimin që nuk është paraqitur nuk mund të sulmohet me anë të kundërshtimit, por vetëm me anë të apelimit (neni 187, §§ 8 dhe 9, KPP). Nëse apeli paraqitet në afate, sipas procedurave të parashikuara, gjyqtari i apelit gjithsesi do të marrë përsipër gjykimin e çështjes (neni 187, § 9, KPP). Prandaj i rekomandohet palës së njoftuar për thirrjen në gjyq dhe e cila, pas një dënimi në mungesë, dëshiron një proces të ri, 1° të argumentojë që ajo nuk ka mundur të marrë pjesë në procesin e parë për shkak të një force madhore ose me një justifikim të ligjshëm dhe 2° të paraqitet personalisht pranë gjyqtarit përkatës për kundërshtimin ose të përfaqësohet nga një avokat.
Pala që paraqet kundërshtimin mund të tërhiqet ose të kufizojë kohëzgjatjen e debatit (neni 187, § 7, KPP).
Kur kundërshtimi deklarohet i pranueshëm dhe i dyshuari paraqitet personalisht ose përfaqësohet nga avokati i tij, gjykimi në mungesë anulohet dhe e njëjta gjykatë duhet të vendosë përsëri mbi çështjen (neni 187, § 4, KPP). Nëse, gjatë procesit të dytë, i dyshuari nuk paraqitet, pa u përfaqësuar nga një avokat, gjyqtari vendos për herë të dytë në mungesë. Në këtë rast përjashtohet një kundërshtim i dytë (neni 187, § 8, KPP).
III. [bookmark: bookmark14]Një dënim në mungesë i dhënë në shkallë të parë mund të apelohet
Për hir të korrektësisë, theksohet se i dënuari në mungesë mund të zgjedhë në të njëjtën mënyrë të paraqesë menjëherë apel kundër gjykimit në mungesë të dhënë në shkallë të parë. Në përputhje me nenin 203, parag. 1rë, të Kodit të Procedurës Penale, apeli duhet të bëhet brenda 30 ditësh pas njoftimit të gjykimit tek i pandehuri. Pala që bën apel duhet, në këtë afat, të paraqesë një deklaratë në sekretarinë e gjykatës dhe të bëjë një kërkesë ku të përmenden me saktësi ankesat e ngritura kundër gjykimit të kundërshtuar (neni 204 KPP, siç është ndryshuar nga neni 89 i ligjit të datës 5 shkurt 2016). Të pandehurit e burgosur mund të paraqesin një deklaratë apelimi pranë drejtorit të institucionit të vuajtjes së dënimit dhe t’i dorëzojnë atij ose të deleguarit të tij një formular me ankesat gjatë orarit zyrtar të administratës (neni 1rë i ligjit të datës 25 korrik 1893, siç është ndryshuar nga neni 34 i ligjit të datës 25 dhjetor 2016). Drejtori i institucionit të vuajtjes së dënimit harton një akt apelimi, në të cilin përmenden shumë elementë, dhe e përcjell këtë akt të shoqëruar nga formulari i ankesave tek sekretaria e gjykatës përkatëse.
Për sa i përket apelimit të gjykimeve në mungesë, duhet theksuar se nuk ekziston një «afat i jashtëzakonshëm apelimi». Afati prej 30 ditësh fillon që prej njoftimit të gjykimit në mungesë, qoftë nëse njoftimi i është bërë të pandehurit personalisht ose në banesën e tij.
IV. [bookmark: bookmark15]Kundër një dënimi të shpallur në apel mund të paraqitet brenda 15 ditësh një ankesë në kasacion.

